
647 hitz

Zailtasunean erakargarri 

Karakorum mendikateko G-IV (7.925) dotore bezain zorrotza jomuga dutela abiatuko dira Pakistanera Iñurrategi, Vallejo, Latorre, Tamayo eta Zabalza. 

Ekaitz Agirre 

Donostia 

Ez da garaiezina, baina ia. Altuerari erreparatuz gero, azken urteotan modakoa den zortzi zenbakiaren glamourrik ez du akaso G-IV (7.925) mendiak. Zailtasunean, ordea, nekez aurkituko dute alpinistek halako erronka erakargarririk. Broad Peak mendiko tontorretik G-IV begiztatu ondoren bota zuen esaldia Kurt Diembergerrek: «Bide arruntetik igota Himalayako kolosoetan zailena da». Eta Diemberger ez da hitz merkeen zalea. Zailtasunaren adierazgarri, lau igoera ditu soilik G-IV mendiak. Lau igoera eta lau bide. Bide arruntaz edo normalaz hitz egiterik ez dago, beraz. Alberto Iñurrategi, Ferran Latorre, Jose Carlos Tamayo, Juan Vallejo eta Mikel Zabalza ipar-mendebaldeko ertzetik igotzen saiatuko dira, 1986an Greg Child, Tom Hargis eta Tim Macartney-Snape mendizaleek igo zuten bidetik. 

Gasherbrum mendiak aipatzen direnean, G-I eta G-II anaia nagusiak dituzte buruan mendizaleek. Haien itzalean daude gainerakoak. Txikiagoa izanagatik, ordea, handiagoa du zailtasuna G-IV mendiak. Hain justu ere, aurten beteko dira 50 urte Italiako espedizio batek lehen aldiz igo zuenetik. Riccardo Cassin, Walter Bonatti, Giuseppe De Francesch Bepi, Toni Gobbi, Fosco Maraini, Carlo Mauri, Giuseppe Oberto eta Donato Zeni alpinistek osatu zuten espedizio hura. Odisea handia zen garai hartan mendira gerturatzea bera ere: 480 zama eramale kontratatu zituzten material guztia garraiatzeko, eta 18 egunetan iritsi ziren oinarrizko kanpalekua jarri zuten tokira. Bonatti eta Mauri iritsi ziren gailurrera, ipar-ekialdeko ertzean zailtasun handiak gainditu eta gero. Zailtasunean mugarria izan zen igoera aitzindari hura. 

Beste bi bide ditu G-IV mendiak mende erdiko ibilian. Yoo Hak-Jae, Bang Jung-Ho eta Kim Tong-Kwan korearrek 1997an erdiko ertzetik igo zuten; 1985ean, aldiz, Himalayako eskaladarik interesgarrienetakoa osatu zuten Wojciech Kurtykak eta Robert Schauerrek: mendebaldeko aurpegiaren eskuinaldetik sartu ziren, izotz kanal batetik, eta erabat alpinoan igo zuten mendia, iparraldeko gailurreraino. 

Baina zailtasunean ez ezik, edertasunean ere nekez aurki daiteke parekorik. Karakorumen bihotzean, 7.925 metro dituen piramide perfektua da G-IV mendizalearen begietara, eta Concordiatik 3.000 metroko hormatzarra tentetzen da. «K2, Broad Peak eta Gasherbrum mendietara joan izan garenean, guztiok jarri ditugu begiak mendian. Azpitik pasatu izan garenean, denok izan dugu inoiz mendiari eskua sartzeko nahia», azaldu du mendiarekiko duen lilura Alberto Iñurrategik. Zailtasunak eta altuera xumeak uxatu izan ditu, ordea, mendizale asko. 

TAMAYOREN ESKARMENTUA. Boskotetik Tamayok badu eskarmentua G-IV mendiko ipar-mendebaldeko ertzean. 1997an ertz hartatik igotzen saiatu zen, Kike de Pablo, Jon Lazkano eta Pako Txabarri sokalagun zituela. Orduko hartan 7.200 metrora iritsi ziren. «Ez da teknikoki ikaragarri zaila, baina bide errazik ez dago G-IV mendian. Glaziar batetik bide luzea egin behar da hasieran, eta zailtasun tekniko handienak azken zatian daude», argitu du Tamayok. Izotza, harkaitza, elurra eta V. graduko pasarte zenbait izango dituzte ertzean. Zazpi kilometro kanpaleku nagusitik gailurrera eta 3.300 metroko igoera. Ertzetik G-IV mendiaren iparraldeko gailurrera iritsiko dira, eta handik gailur nagusirainoko zeharkaldia faltako zaie. «Altuera handian pasatu beharko ditugu bi gau, iparraldeko tontorraren azpialdean. Handik nagusirako joan-etorria egun osoko kontua izan daiteke, eta bigarren gau bat han pasatu eta gero jaitsiko ginateke», azaldu du bizkaitarrak. 

Euskal mendizaleek saio hura egin zutenetik, Koreako talde batek gainditu du ipar-mendebaldeko ertza. Jakin badakite ez dutela erronka samurra, baina bai erakargarria. Zortzimila metro ditu ia G-IV mendiak, eta edozein bidetatik da erakargarria mendizalearen begietara. «Saiatuko duguna mendiaren mendebaldeko aldean dago, eta ilunabar ederragorik nekez ikus daiteke. Kolore gorri polita hartzen du azken eguzki izpiek horman jotzen dutenean», esan du Iñurrategik. 

Tamayoren lehen eskuko eskarmentu eta bizipenak izan dituzte informazio iturri nagusi, baina 1986ko igoera hura filmatu egin zuten Australiako eta AEBetako mendizaleek, eta bideoa ikusteko aukera izan dute. Tamayo bera, Iñurrategi eta Jon Beloki 2004an izan ziren G-IV mendian, baina orduan Bonatti eta Mauri aitzindarien bidea errepikatzen saiatu ziren. Bost lagunek saio berri bati ekingo dioten orain. 

 

«Ez da teknikoki ikaragarri zaila, baina bide errazik ez dago G-IV mendian; azken zatian daude zailtasunak» 

Jose Carlos Tamayo - Mendizalea 

«Ederra da oso G-IV. Broad Peak, K2 eta Gasherbrum mendietara joan garenean, sartzeko gogoa izan dugu» 

Alberto Iñurrategi - Mendizalea 

